
RREGULLORE  PËR ORGANIZIMIN E PROVIMEVE

DHE VLERËSIMIN E STUDENTËVE

Prishtinë, 2009

Në  bazë të nenit 27 alineja 6 e Statutit të Institutit për Studime i Shkencave Organizative Aplikative “Pjetër Budi” – Prishtinë, Këshilli Mësimor Shkencor i Institutit për Studime “Pjetër Budi”, në mbledhjen e mbajtur me datën _______ 2009, miratoi:

RREGULLOREN PËR ORGANIZIMIN E PROVIMEVE

DHE VLERËSIMIN E STUDENTËVE

I. Dispozitat e përgjithshme
Neni 1
Me dispozitat e kësaj Rregulloreje përcaktohen: afatet e provimeve, format e organizimit të provimeve, paraqitja e provimeve, metodat e vlerësimit të provimeve, notat e studentëve, ankesat – kundërshtimet e studentëve në Institutin për Studime i Shkencave Organizative Aplikative “Pjetër Budi” - Prishtinë.

Neni 2
2.1. Të gjithë studentët e regjistruar (të rregullt dhe me korrespodencë) në Institutin për Studime “Pjetër Budi”, kanë të drejtë të hyjnë në provim.
2.2. Studentët të cilët janë duke i vijuar ligjëratat e semestrit të III-të, kusht për të hyrë në provime, është se duhet ti kenë të përfunduara provimet e semestrit të I-rë. 

2.3. Kjo rregull vlen për të gjithë semestrat vijues, ku studentëve gjithmonë iu lihet hapësirë një semestër, p.sh. semestri IV-të, me semestrin e II-të, semestri i V-të me semestrin e III-të dhe semestri i VI-të me semestrin e IV-të. 

II. Afatet e provimeve
Neni 3
3.1. Instituti për Studime “Pjetër Budi” brenda një viti akademik organizon së paku 3 afate të rregullta të provimeve. 

3.2. Afate të rregullta të provimeve janë: afati i janarit, afati i qershorit dhe afati i shtatorit. 
3.3. Sipas nevojës dhe me kërkesë të studentëve, Instituti për Studime “Pjetër Budi”, mund të organizojë edhe dy afate shtesë të provimeve për studentët dhe atë afatin e prillit dhe afatin e nëntorit.

3.4. Provimet organizohen në secilën lëndë për secilin fakultet në kuadër të Institutit për Studime “Pjetër Budi”. 

III. Format e organizimit të provimeve

Neni 4
4.1. Provimet organizohen në këto forma:

4.1.1. Me shkrim
4.1.2. Me gojë dhe
4.1.3. Me shkrim dhe me gojë
Neni 5
5.1. Testi i njohurive në provim vlerësohet nga mësimdhënësi i lëndës përkatëse ose nga Komisioni i posaçëm për provime.

5.2. Provimet organizohen me Komision të posaçëm nëse:

5.2.1. Studenti ka parashtruar kërkesë me shkrim
5.2.2. Është përcaktuar me programin e studimeve dhe
5.2.3. Në mungesë të mësimdhënësit të lëndës përkatëse.
Neni 6
6.1. Instituti për Studime “Pjetër Budi” është i obliguar që me kohë, në afat prej së paku 5 ditësh t’i njoftojë studentët për organizimin dhe orarin e mbajtjes së provimeve. 

6.2. Për orarin e mbajtjes së provimeve, studentët njoftohen nga administrata e Institutit nëpërmjet njoftimeve në tabelat e shpalljeve, në mënyrë elektronike nëpërmjet E-mail adresave si dhe nëpërmjet Web faqes elektronike të Institutit.

IV. Paraqitja e provimeve

Neni 7
7.1. Pas publikimit të njoftimit për organizimin dhe orarin e mbajtjes së provimeve, studentët janë të obliguar që në afatet e parapara kohore, brenda 14 ditësh, të paraqesin provimet dhe t’i plotësojnë fletëparaqitjet për provimet, të cilave janë të gatshëm t’iu nënshtrohen. 

7.2. Studenti me rastin e paraqitjes së provimit, duhet ta posedojë indeksin si dhe ta ketë semestrin vijues të regjistruar – vërtetuar, varësisht nga afati i paraqitjes së provimit.

7.3. Studenti mundet të paraqesë provimin edhe pas kalimit të këtij afati të rregullt, mirëpo më së voni 24 orë para datës së mbajtjes së provimit. 

7.4. Provimet e paraqitura jashtë afatit të rregullt, me vendim të posaçëm të Këshillit Mësimor Shkencor, janë me pagesë dhe shuma përcaktohet nga Dekani i Institutit për Studime “Pjetër Budi”. 

7.5. Studenti, i cili nuk e ka paraqitur me kohë provimin, nuk mundet të hyjë në provim.

V. Metoda e vlerësimit të provimit

Neni 8
8.1. Për përcaktimin e notës përfundimtare të testit vlerësues të provimit për studentët e rregullt do të aplikohen këto metoda të vlerësimit:
8.1.1. 60 pikë provimi final me shkrim, me gojë, në formë të eseve apo plotësimit të testit, me të cilin bëhet vlerësimi përfundimtar i njohurive nga lënda përkatëse
8.1.2. 20 pikë punimi seminarik, esetë, punimi shkencor, prezantimi 
8.1.3. 10 pikë metodat interaktive gjatë ligjëratave (ushtrimeve) - aktiviteti 
8.1.4. 10 pikë pjesëmarrja në procesin mësimor – vijueshmëria.
8.2. Për përcaktimin e notës përfundimtare të testit vlerësues të provimit për studentët me korrespondencë do të aplikohen këto metoda të vlerësimit:

8.2.1. 60 pikë provimi final me shkrim, me gojë, në formë të eseve apo plotësimit të testit, me të cilin bëhet vlerësimi përfundimtar i njohurive nga lënda përkatëse
8.2.2. 20 pikë punimet seminarike, esetë, punimi shkencor, prezantimi
8.2.3. 20 pikë konsultimi me mësimdhënësin ose asistentin, se paku 1 (një) herë në çdo 2 (dy) javë për të njëjtën lëndë.
Neni 9
9.1. Testi i vlerësues i provimit është i tipit të mbyllur sipas sistemit “multiple choice testing”, me gjithsej 30 pyetje. 

9.2. Secila pyetje ka nga dy pikë, pra maksimum 60 pikë. Përjashtimisht në lëndët specifike, e të cilat kanë specifika të veçanta, numri i pyetjeve - detyrave mund të jetë më i vogël, mirëpo numri i pikëve nuk ndryshon. 

9.3. Studenti e kalon provimin nëse në testin vlerësues të provimit ka mbi 30 pikë. Pasi që studenti vlerësohet se ka kaluar provimin, atëherë në përcaktimin e notës përfundimtare të testit vlerësues të provimit, për studentët e rregullt zbatohet neni 8.1, ndërsa për studentët me korrespondencë neni 8.2.

9.4. Përcaktimi i notës përfundimtare të testit vlerësues të provimit bëhet në këtë mënyrë:

9.4.1. Prej   51 - 60 pikë merret  nota  6 (gjashtë)
9.4.2. Prej   61 - 70 pikë merret  nota  7 (shtatë)
9.4.3. Prej   71 - 80 pikë merret  nota  8  (tetë)
9.4.4. Prej   81 - 90 pikë merret  nota  9 (nëntë)
9.4.5. Prej   91 – 100 pikë merret  nota 10 (dhjetë).
9.5. Për ta ilustruar përcaktimin e notës përfundimtare të testit vlerësues të provimit, paraqesim shembullin si në vijim. P.sh. studenti ka 16 përgjigje të sakta në testin e provimit (16x2=32) apo 32 pikë dhe me zbatimin e nenit 8.1 pra, studenti nga profesori mund të vlerësohet edhe me maksimum 40 pikë. Atëherë (32+40=72), që d.m.th. se studenti duhet të notohet me notën 8 (tetë). Kjo procedurë e notimit zbatohet për të gjithë studentët e rregullt dhe ata me korrespondencë. 
Neni 10
Mësimdhënësi i lëndës, në testin vlerësues të provimit, mundet ta vlerësojë studentin me notë më të lartë, vetëm duke u bazuar në metodën e vlerësimit sipas nenit 8 të kësaj rregulloreje.

Neni 11

11.1. Punimet seminarike, shkencore dhe hulumtuese, studentët janë të obliguar që nga një kopje të dorëzojnë në administratën e Institutit.

11.2. Dorëzimi në administratën e Institutit i punimeve seminarike, bëhet pasi që të jenë të prezantuara para mësimdhënësit të lëndës si dhe pasi që të vendosen pikët për secilin punim seminarik. 
11.3. Përcaktimi i notës përfundimtare, bëhet duke u marrë për bazë pikët e punimit seminarik, hulumtues dhe shkencor, për çdo afat të provimit.

Neni 12

12.1. Çdo pyetje në testin e provimit zakonisht ka një përgjigje të saktë, të cilën studenti është i obliguar ta rrumbullakojë ose ta shkruajë tekstin – përgjigjen e saktë, nëse pyetja është e formuluar në atë mënyrë.

12.2. Nëse pyetja ka dy e më shumë përgjigje të sakta, atëherë në fund të pyetjes, në testin vlerësues të provimit, duhet të jepen sqarime se sa përgjigje të sakta janë në test.

12.3. Nëse studenti gabimisht rrumbullakon dy apo më shumë përgjigje, ose nëse ka harruar të rrumbullakojë përgjigjet në ndonjë pyetje, atëherë do të konsiderohet si përgjigje e pasaktë.

Neni 13
13.1. Studenti nuk e kalon testin e vlerësimit të provimit nëse ka më pak se 15 përgjigje të sakta, ose më pak se 30 pikë në testin e provimit. 
13.2. Nëse pas zbatimit të nenit 8.1 për studentët e rregullt dhe nenit 8.2 për studentët me korrespondencë studenti nuk arrin të ketë minimum 51 pikë, duhet t’i nënshtrohet provimit përsëri në afatin vijues. 

VI. Notat e studentëve

Neni 14
14.1. Në të gjitha programet studimore të Institutit “Pjetër Budi”, për të përcaktuar nivelin e suksesit të studentit, do të aplikohen këto nota:

14.1.1.          10 dhe 9 
(shkëlqyeshëm)
14.1.2.          8  

(shumë mirë)
14.1.3.          7 

(mirë)
14.1.4.          6  

(mjaftueshëm)
14.1.5.          5  

(pamjaftueshëm)
14.2. Studenti konsiderohet se ka kaluar me sukses provimin nëse është vlerësuar me notën nga 6 deri në 10, ndërsa konsiderohet se nuk e ka kaluar provimin nëse është vlerësuar me notën 5 (pesë). 
Neni 15

15.1. Mësimdhënësi i lëndës, pas përfundimit të provimeve, i kontrollon testet vlerësuese të provimeve në ambientet e Institutit për Studime “Pjetër Budi”.

15.2. Pas kontrollimit të testeve vlerësuese, mësimdhënësi i lëndës i nënshkruan fletëparaqitjet e notave të studentëve dhe listat përfundimtare të notave.

15.3. Shpallja e listave me rezultatet përfundimtare të provimeve bëhet në tabelat e njoftimeve të Institutit, me ç’rast studentët njoftohen për rezultatet e provimeve. 

VII. Ankesat – kundërshtimet e studentëve
Neni 16
16.1. Nëse studenti nuk është i kënaqur me notën e arritur në bazë të vlerësimit të testit të njohurive në provim, atëherë ai ka të drejtë të parashtrojë kërkesë me shkrim për refuzimin e notës së marrë në lëndën përkatëse. 

16.2. Kërkesa i drejtohet Dekanit apo Sekretarit të Institutit, në afatin kohor prej 3 ditësh apo 72 orësh nga momenti i shpalljes së rezultateve të provimeve. 

16.3. Pas refuzimit të notës, studenti duhet t’i nënshtrohet provimit në afatin vijues. 

Neni 17

17.1. Studenti i pakënaqur me rezultatet e testit vlerësues të provimit dhe me notën përfundimtare të provimit, ka të drejtë të paraqesë kërkesë me shkrim, për të kontrolluar testin vlerësues të provimit.

17.2. Kërkesa i drejtohet Dekanit apo mësimdhënësit të lëndës përkatëse.

17.3. Pas paraqitjes së kërkesës, studenti mundet të kontrollojë testin vlerësues të provimit, në prani të mësimdhënësit të lëndës përkatëse, ose të dekanit dhe t’i shohë gabimet e tij gjatë plotësimit të testit vlerësues të provimit.

Neni 18

18.1. Studenti ka të drejtë të parashtrojë ankesë me shkrim kundër notës së marrë në lëndën përkatëse dhe të kërkojë të formohet komisioni i posaçëm për provim. 

18.2. Ankesa i drejtohet Dekanit të Institutit, në afatin kohor prej 3 ditësh apo 72 orësh nga momenti i shpalljes së rezultateve të provimeve. 

18.3. Në ankesë studenti duhet të arsyetojë pakënaqësinë me rastin e vlerësimit të testit me shkrim apo të provimit me gojë. 

18.4. Pas marrjes së ankesës, Dekani, e në raste të posaçme edhe Këshilli Mësimor Shkencor, e formon komisionin e posaçëm të provimit dhe emëron 3 anëtarë, duke e përfshirë edhe mësimdhënësin e lëndës, i cili nuk është në cilësinë e kryetarit të komisionit, por si anëtar. 

18.5. Studenti i cili ka parashtruar ankesën e tillë, duhet ti nënshtrohet provimit para komisionit të posaçëm, në afatin vijues të provimeve. 

Neni 19
Kjo rregullore hyn në fuqi ditën e miratimit nga Këshilli Mësimor Shkencor i Institutit për Studime i Shkencave Organizative Aplikative “Pjetër Budi” - Prishtinë.

                                            Dekani i Institutit 








   Prof. Dr. Selver HODA








    _____________________________ 

